ការសម្ភាសន៍របស់លោកតាចក់ ម៉ៅ
ក៖ អ្នកសម្ភាសន៍ឈ្មោះ ហេង សុវណ្ណនរិន្ទ    ខ៖ អ្នកត្រូវគេសម្ភាសន៍ឈ្មោះចក់ ម៉ៅ
ពត៌មានសង្ខេបរបស់លោកតាចក់ ម៉ៅ
លោកតាចក់ ម៉ៅមានអាយុ៧៣ឆ្នាំហើយឆ្នាំនេះ គាត់ជាអ្នកខេត្តសៀមរាប គាត់មានបងប្អូនចំនួន៦នាក់ ហើយគាត់ជាកូនទី១នៃក្រុមគ្រួសាររបស់គាត់។
គាត់ធ្លាប់ធ្វើស្រែចំការជាច្រើនឆ្នាំដើម្បីចិញ្ចឹមជីវិតហើយគាត់ក៏ធ្លាប់ធ្វើជាកម្មករ
ជួលជុលផ្លូវផងដែរ។ លោកតាក៏បានឆ្លងកាត់នូវសម័យដ៏ជូរចត់គឺសម័យប៉ុល ពត
ជាច្រើនឆ្នាំ។​
ក៖ បាទជាដំបូងខ្ញុំសូមថ្លែងអំណរគុណដល់លោកតាដែលបានឲ្យខ្ញុំសម្ភាសន៍ពីប្រវិត្ត
របស់លោកតាហើយការសម្ភាសន៍ណឹងត្រូវបានរៀបចំដោយសាកលវិទ្យាល័យមួយ
ដែលមានឈ្មោះថាព្រីហាំយ៉ង់ដែលនៅឯសហរដ្ឋអាមេរិក។ បាទគោលបំណងរបស់
សាកលវិទ្យាល័យគឺចង់សម្ភាសន៍ប្រវិត្តប្រជាជនខ្មែរ ដើម្បីរក្សារទុកប្រវិត្តប្រជាជនខ្មែរ
ដើម្បីឲ្យកូនចៅជំនាន់ក្រោយរបស់លោកតាអាចស្គាល់ពីអំពីប្រវិត្តរបស់លោកតាហើយ
រៀនអំពីប្រវិត្តរបស់លោកតាណា ហើយចឹងនៅពេលដែលខ្ញុំសម្ភាសន៍លោកតា
ខ្ញុំនឹងដាក់ការសម្ភាសន៏របស់លោកតាណឹងនៅក្នុងវេបសាយរបស់សាលាដែលមាន
ឈ្មោះថា www.cambodiaoralhistory.byu.eduណាលោកតាចឹងតើលោកតាយល់ព្រម
ឲ្យខ្ញុំដាក់សម្ភាសន៍របស់លោកតាចូលទៅក្នុងវេបសាយរបស់សាលាទេលោកតា?
ខ៖ បាទ ដាក់ទៅ
ក៖ បាទចឹងសម្រាប់ថ្ងៃខែដែលខ្ញុំសម្ភាសន៍នេះគឺ នៅថ្ងៃទី២៣ ខែកញ្ញា ឆ្នាំ២០២០ ហើយការសម្ភាសន៍នេះត្រូវបានធ្វើឡើងនៅភូមិគោកច័ន្ទ ឃុំអំបិល ស្រុកប្រាសាទ
បាគង ខេត្តសៀមរាប ហើយខ្ញុំជាអ្នកសម្ភាសន៍តាឈ្មោះហេង សុវណ្ណនរិន្ទ
ហើយអញ្ចឹងខ្ញុំចង់ដឹងថាតើលោកតាមានឈ្មោះពេញឈ្មោះអ្វីដែរលោកតា?
ខ៖ ឈ្មោះពេញពីដើមបញ្ជីរជាតិឈ្មោះសាន់ សាន់ដល់មកក្រោយទៀតបានធ្វើការទៅ
គេដាក់ឈ្មោះខ្ញុំថាឈ្មោះចក់ ម៉ៅ ក្នុងបញ្ជីរជាតិសាន់ សាន់ ដល់ក្រោយទៀតខ្ញុំវាខ្មៅ
ផងណាអ៊ុំខ្ញុំគាត់ដាក់ឈ្មោះចក់ ម៉ៅ។
ក៖ ចុះតាមានឈ្មោះហៅក្រៅផ្សេងពីណឹងទេតា?
ខ៖ អត់ទេ។
ក៖ អត់មានឈ្មោះនៅផ្ទះអីទេ?
ខ៖ បាទ អត់មានទេ។
ក៖ បាទលោកតា ចុះឆ្នាំនេះលោកតាមានអាយុប៉ុន្មានហើយលោកតា?
ខ៖ ៧៣ឆ្នាំ។
ក៖ ចុះលោកតាចាំថ្ងៃខែឆ្នាំកំណើតរបស់លោកតាទេ?
ខ៖ ចាំ។
ក៖ បាទ ថ្ងៃណាដែរលោកតា?
ខ៖ ថ្ងៃ០១ ខែ០៦ ឆ្នាំ១៩៤៧។
ក៖ ចុះឆ្នាំខ្មែរលោកតាកើតនៅឆ្នាំណាដែរលោកតា?
ខ៖ ឆ្នាំខ្មែរយើងកើតនៅខែពិសាក ថ្ងៃច័ន្ទ ខែពិសាក ឆ្នាំជូត ថ្ងៃមួយទាំងអស់។
ក៖ ឡូយម៉ងលោកតា ចុះលោកតាមានស្រុកកំណើតនៅឯណាដែរលោកតា?
ខ៖ នៅនេះឯង។
ក៖ ចុះលោកតាមានបងប្អូនចំនួនប៉ុន្មាននាក់ដែរលោកតា?
ខ៖ បងប្អូនសព្វថ្ងៃ ៣ ៥ សល់៥នាក់ បាត់១កាលឆ្នាំ១៩៧២។
ក៖ ទាំងអស់៦នាក់ តែសព្វថ្ងៃនៅរស់តែ៥នាកទេ ចុះបងប្អូនប្រុសប៉ុន្មាន ស្រីប៉ុន្មានដែរលោកតា?
ខ៖ ប្រុស៣ និងខ្ញុំ ស្រី២។
ក៖ ហើយលោកតាជាកូនទីប៉ុន្មានដែរលោកតា?
ខ៖ ខ្ញុំកូនទី១។
ក៖ អ៊ឺយ៉ាកូនបង ចឹងបានស្អាតជាងគេ ចុះលោកតាអាចប្រាប់ឈ្មោះបងប្អូនរបស់
លោកតាបានទេលោកតា?
ខ៖ ប្រាប់បាន ប្អូនស្រីទី១ឈ្មោះ ចក់ អៀប ប្អូនប្រុសទី២ចក់ សន ប្អូនស្រីទី៣ឈ្មោះ
ចក់ អៀម ប្រុសប្អូនទី៥ឈ្មោះចក់ ហៀប។
ក៖ លោកតាអាចប្រាប់សាច់រឿងខ្លះៗទេជាមួយបងប្អូនរបស់លោកតា លោកតាបាន
ធ្វើអ្វីខ្លះដែរជាមួយបងប្អូនកាលពីក្មេង?
ខ៖ អូ!មិនបានមានអីមើលតែគោមើលតែក្របី ហើយខ្ញុំក៏មិនដែលបាននៅស្រុកឯគេ
ដែរបង ខ្ញុំសម័យនោះខ្ញុំធ្វើការត្រាវ៉ូ ចាប់ធ្វើការហូតមកទាល់តែស្រុកមានសង្គ្រាម 
នៅឆ្នាំ១៩៧០ បានជាឈប់ធ្វើការ។
ក៖ លោកតាធ្វើការអ្វីដែរមិញលោកតា?
ខ៖ កម្មករត្រាវ៉ូ។
ក៖ ត្រាវ៉ូណឹងរទេះភ្លើងណឹងមែនលោកតា?
ខ៖ បាទរឿងផ្លូវ ជួលជុលផ្លូវ ដាក់លូ ធ្វើស្ពាន។
ក៖ ចុះលោកតាធ្លាប់មានបទពិសោធន៍សប្បាយ និង កម្សត់យ៉ាងម៉េចដែរជាមួយបង
ប្អូនកាលនៅក្មេងលោកតា?
ខ៖ នៅក្មេងវាអត់មានបញ្ហារអីទេបង ប្អូនគេនៅផ្ទះនេះគេធ្វើការរកស៊ីនៅនេះទៅខ្ញុំក៏
ទៅបាត់ៗទៅ ល្ងាចឡើងក៏មកជួនណាខ្ញុំទៅដេកនៅឯព្រៃជ្រូកណោះបាទ ១ខែ ២ខែ
បានខ្ញុំត្រលប់មកវិញ ដល់ឆ្នាំ១៩៦៩នៅឯសៀមរាបនេះ ធ្វើនែជួលជុលថ្នល់ ធ្វើភ្លើង
ដាក់ទទួលសម្តេច យាងមកជាមួយសម្តេចតានៅវេលាម៉ោង៦យប់ ពួកខ្ញុំទៅអុចភ្លើង
ធ្វើទៅតាមផែនការណ៍ខេត្តគេឲ្យធ្វើក៏ធ្វើឲ្យគេទៅ។
ក៖ ចុះលោកតាធ្លាប់លេងល្បែងកំសាន្តអ្វីខ្លះជាមួយបងប្អូនលោកតា?
ខ៖ អត់ទេខ្ញុំអត់ដែលចេះលេងទេ រាំក៏ខ្ញុំមិនចេះរាំ ច្រៀងក៏ខ្ញុំមិនចេះច្រៀង ខ្ញុំដឹងតែធ្វើ
ការមួយមុខប៉ុណ្ណោះឯង។
ក៖ ចុះសព្វថ្ងៃបងប្អូនរបស់លោកតាពួកគាត់រស់នៅឯណាដែរលោកតា?
ខ៖ រស់នៅជិតៗនេះឯង មួយនោះនៅឯត្បូងនោះជិតផ្ទះមេភូមិនោះ មួយនោះនៅខាង
ជើងត្រង់នេះ ២នេះនៅត្រង់ណេះដែរ ជិតគ្នានេះឯង។
ក៖ ចុះម្តាយរបស់លោកតាគាត់មានឈ្មោះអ្វីដែរលោកតា?
ខ៖ ឈ្មោះនួន ទាប។
ក៖ ចុះលោកតាស្គាល់ថ្ងៃខែឆ្នាំកំណើតគាត់ទេលោកតា?
ខ៖ អត់ទេ។
ក៖ អត់ចាំទេ?
ខ៖ បាទ ម្តាយខ្ញុំស្លាប់ចោលខ្ញុំតាំងពីខ្ញុំអាយុ៦ឆ្នាំ  អរពីអាយុ១២ឆ្នាំបានគាត់ស្លាប់
ចោលខ្ញុំ។
ក៖ ចុះម្តាយរបស់លោកតាគាត់មានស្រុកកំណើតនៅឯណាដែរលោកតា?
ខ៖ នៅនេះដែរនៅគោកច័ន្ទនេះដែរ។
ក៖ អ្នកសៀមរាបទាំងអស់គ្នាម៉ង អត់មានអ្នកមកពីខេតផ្សេងទេ?
ខ៖ អត់ទេ។
ក៖ ចុះម្តាយរបស់់លោកតាគាត់ជាមនុស្សបែបណាដែរ? គាត់កាច ឬគាត់ស្លូតដែរ
លោកតា?
ខ៖ ម្តាយខ្ញុំអត់េចេះកាចទេ។
ក៖ ចុះម្តាយរបស់់លោកតាប្រកបមុខបរបអ្វីដែរដើម្បីជីវិតដែរលោកតា?
ខ៖ សម័យនោះធ្វើស្រែ ធ្វើចំការ នៅសម័យនោះត្រង់នេះមានអីឃើញសុទ្ធតែឈើ
មិនមានវាលស្រែចេះឯណា កាប់ចំការ ធ្វើស្រែ កាប់ធ្វើចំការដាំដំឡូងទៅបាទនៅ
សម័យនោះ សម័យ៥២ ៥៣នោះ។
ក៖ ភាគច្រើនដាំអ្វីដែរលោកតា ក្រៅពីដាំស្រូវមានដាំអ្វីផ្សេងទៀតទេលោកតា?
ខ៖ នៅនេះដំឡូង ដាំដំឡូង ដាំដំឡូងមីយើង។
ក៖ ចុះលោកតាមានចងចាំសាច់រឿងអ្វីខ្លះរបស់ម្តាយលោកតា តាំងពីក្មេងមកចាំអ្វីខ្លះ
ពីគាត់ដែរលោកតា?
ខ៖ ម៉ែខ្ញុំ ខ្ញុំអត់ចាំទេបងយូរណាស់មកហើយ។
ក៖ ចុះម្តាយរបស់លោកតាធ្លាប់ប្រាប់សាច់រឿងរបស់គាត់កាលពីក្មេងៗមកលោកតា
ទេ?
ខ៖ ប្រាប់ថាគាត់រស់នៅជាមួយនិងឪពុកម្តាយរបស់គាត់ស្រួលជាមួយនិងតានួន
យាយប៉ុយនោះ ឪពុកម្តាយគាត់ស្រួលអត់ដែលធ្វើបាបធ្វើអីគាត់ទេ។
ក៖ ចុះឪពុករបស់លោកតាមានឈ្មោះអ្វីដែរ?
ខ៖ ឪពុករបស់ខ្ញុំឈ្មោះប៉ែន សាន្ត ប៉ុន្តែដល់ក្រោយទៀតមកហៅប៉ែន ចក់។
ក៖ បាទ អញ្ចឹងបានលោកតាដូរឈ្មោះទៅជាចក់ វិញ ត្រកូលចក់វិញ 
ចុះលោកតាចាំថ្ងៃខែឆ្នាំកំណើតរបស់ឪពុកលោកតាទេ?
ខ៖ អត់ចាំទេបង។
ក៖ ចុះឪពុករបស់លោកតា គាត់មានស្រុកកំណើតនៅគោកច័ន្ទដែរមែន?
ខ៖ នៅគោកច័ន្ទនេះឯង ។
ក៖ ឪពុករបស់លោកតាគាត់ជាមនុស្សបែបណាដែរ? កាច ឬក៏ស្លូតដែរលោកតា?
ខ៖ អត់កាចទេ ព្រោះគាត់បួសបានច្រើនរៀនបានច្រើន កើតជាព្រឹទ្ធាចារ្យ អាចារ្យខ្មោច
ចឹងហើយគាត់អត់មានធ្វើការអីទេ ទូទាំងភូមិពេលខ្ញុំកើតដឹងមកសូម្បីតែឯណាឯណោះ
មកយកតែគាត់ទៅធ្វើបុណ្យខ្មោច គាត់អត់កាចទេ។
ក៖ ចុះឪពុករបស់លោកតាក៏គាត់ប្រកបមុខរបរជាអ្នកធ្វើស្រែចំការដែរ?
ខ៖ បាទធ្វើស្រែចំការ ឡើងត្នោត។
ក៖ ចុះលោកតាចាំសាច់រឿងអ្វីដែរអំពីឪពុករបស់លោកតាដែរ?
ខ៖ បាទអត់ទេ។
ក៖ ឪពុករបស់លោកតាគាត់បានបង្រៀនអ្វីខ្លះដែរមកកាន់លោកតា?
ខ៖ ឪពុករបស់ខ្ញុំបានតែបង្រៀនឲ្យខ្ញុំខិតខំនិងការរៀនសូត្របាទ កាលរៀនសូត្រូនោះ
នៅអាយុខ្ញុំ៦ឆ្នាំ ៦ឆ្នាំ គ្រូនោះគ្រូមកពីខេត្តពោធិសាត់ គ្រូប្តីឈ្មោះប៊ុន ប្រពន្ធឈ្មោះនាង
មកពីពោធិសាត់ គ្រួមួយឈ្មោះសេតមកពីកំពតមកនៅនិងនេះមកនៅឯទួលនេះឯង
សលារៀន ទៅដល់គេចុះឈ្មោះមកឪខ្ញុំនេះនាំខ្ញុំមក មកចុះឈ្មោះរៀនសូត្រនិងគេ
ដល់គ្រូទាំងពីរឃើញខ្ញុំអ៊ុំមិនបាច់គិតកូនទេអ៊ុំគិតតែប្រដាប់ប្រចាំថ្ងៃខ្លួនអ៊ុំចុះតែកូនអត់
ខ្វះហូបទេចូលមកនៅរៀនជាមួយខ្ញុំហើយនោះ បាយក៏គាត់ឲ្យហូបពេលថ្ងៃល្ងាចទៅ
ហូបនៅផ្ទះ ហើយរៀននៅសម័យនោះរៀនព្រឹល្ងាច បាទប៉ុនទាស់តែគាត់កាចគ្រូ
សំប៊ុននោះ តែព្រឹកឃើញស្លៀកខោបារាំងជើងត្រឹមនេះអាវយឺតដៃប៉ុននេះវ៉ៃហើយ
ក៖ ចុះយើងត្រូវស្លៀកខោអាវបែបណាដែរលោកតា?
ខ៖ បើខោវែងអាវវែងអត់វ៉ៃទេ បើឃើញបអាវយឺតដៃប៉ុននេះខោបារាំងជើងខ្លីប៉ុននេះដឹង
តែវ៉ៃហើយ វ៉ៃមិនថាស្រីមិនថាប្រុសទេ ជួនណាកាច់ក្បាល់គោះនិងក្តារខៀន។
ក៖ អូ! កាច?
ខ៖ កាច គ្រូកាច ប៉ុន្តែសិស្សចេះតែមានសិស្សចេះ។
ក៖ ហើយកាលដែលលោកតារៀនណឹងរៀននៅសាលាណាដែរលោកតា?
ខ៖ នេះរៀននៅសាលារៀនបោះធំ ឃុំអំពិលយើងនេះលើទំនប់នេះ។
ក៖ ហើយកាលដែលលោកតារៀន លោកតារៀនដល់ថ្នាក់ទីប៉ុន្មានដែរលោកតា?
ខ៖ ខ្ញុំរៀនដល់ថ្នាក់ទី៩។
ក៖ ហើយលោកតាមានចេះភាសាបារាំងទេលោកតា?
ខ៖ ទើបតែចាប់ផ្តើមរៀននោះឯង បាទដល់ចាប់ផ្តើមរៀនមកគ្រូឲ្យខ្ញុំទៅនៅដេកនៅឯ
ភូមិទ្រាំងនោះ នេះសាលានៅឯណោះ ខ្ញុំប្រាប់គ្រូឲ្យខ្ញុំទៅរៀននៅតែឯងផ្ទះលោកគ្រូ
ឯងនៅនោះលោកគ្រូឯងនៅបង្រៀននេះឲ្យខ្ញុំទៅនៅម្នាក់ឯងម៉េចបានខ្ញុំខ្លាចខ្ញុំអត់ទៅ
ទៅខ្ញុំរត់ទៅនៅវត្ត។
ក៖ អញ្ចឹងលោកតាទៅនៅវត្តណឹងប៉ុន្មានឆ្នាំដែរ ហើយនៅវត្តណាដែរលោកតា?
ខ៖ នៅ២ឆ្នាំវត្តអង្គរខាងជើងនៅ២ឆ្នាំ នៅជាឧបាសក១ឆ្នាំ នៅជានេនម១ឆ្នាំ។
ក៖ ចុះជីដូនជីតាខាងម្តាយមានឈ្មោះអ្វីដែរលោកតា?
ខ៖ ខាងម្តាយឈ្មោះនែ..ភ្លេចបាត់ហើយ។
ក៖ តាយាយខាងម្តាយណា?
ខ៖ ខាងម្តាយ តានួន យាយប៉ុយ។
ក៖ ហើយពួកគាត់មានស្រុកកំណើតនៅគោកច័ន្ទទាំងអស់គ្នា?
ខ៖ នៅគោកច័ន្ទ។
ក៖ អត់មានអ្នកមកពីខេត្តផ្សេងទេ?
ខ៖ អត់ អត់មានទេ។
ក៖ សៀមរាបសុទ្ធសាធតែម្តង?
ខ៖ បាទពីដើមមិញ អ្នកបោះធំក៏យកគ្នានៅបោះធំទៅ អ្នកគោកច័ន្ទក៏ទៅយកបោះធំ
អ្នកបោះធំយកអ្នកគោកច័ន្ទនោះឯង។
ក៖ ជិតៗគ្នាណឹងទៅ?
ខ៖ បាទ។
ក៖ បាទលោកតា អញ្ចឹងក៏លោកតាមិនចាំថ្ងៃខែឆ្នាំកំណើតរបស់គាត់ដែរ យូរហើយ?
ខ៖ អត់ចាំទេបាទ។
ក៖ ចុះជីដូនជីតាខាងឪពុកវិញលោកតាចាំបានទេ?
ខ៖ ឈ្មោះតាប៉ែន ចាំបានតែឈ្មោះតែមួយប៉ុណ្ណោះឯង ឪពុករបស់តាអត់ស្គាល់ទេ។
ក៖ អត់ស្គាល់យាយទេ?
ខ៖ អត់ស្គាល់យាយទេ យាយគាត់ខូចមុន តាគាត់ខូចនៅពេលខ្ញុំចេះដឹងហើយបាទ
បានជាខ្ញុំស្គាល់។
ក៖ ចុះលោកតាមានបងប្អូនឬក៏សាច់ញាតិណាដែលរស់នៅក្រៅប្រទេសទេលោកតា?
ខ៖ ក្រៅប្រទេស?
ក៖ បាទមានបងប្អូនសាច់ញាតិរស់នៅក្រៅប្រទេសទេ?
ខ៖ មិនដែលមានទេបង អរ!មាន មិនដែលដឹងគេមកវិញអត់ហើយដឹងទេ នៅឯស្រុក
បារាំងនោះ ភ្លេចឈ្មោះគាត់បាត់ទៅហើយបែកគ្នានៅសម័យសង្គ្រាម។
ក៖ បាទលោកតា។
ខ៖ សង្គ្រាមលន់ ណុល គាត់ជម្លៀសមកនៅជាមួយឪពុកក្មេកខ្ញុំជុំគ្នានេះ ដល់ស្រុកនេះ
មានសង្គ្រាមចូលដល់ក៏ពួកខ្ញុំទៅឯណោះក៏គាត់ណឹងទៅនៅបារាំងណោះ។
ក៖ ចុះភរិយារបស់លោកតាមានឈ្មោះអ្វីដែរលោកតា?
ខ៖ ឈ្មោះ វ៉ន វ៉ុន។
ក៖ ចុះលោកតាបានរៀនអាពាហ៍ពិពាហ៍ជាមួយនិងភរិយានៅឆ្នាំណាដែរលោកតា?
ហើយនៅឯណាដែរ?
ខ៖ នៅឆ្នាំ១៩៦៩។
ក៖ នៅគោកច័ន្ទនេះម៉ង?
ខ៖ បាទ។
ក៖ ចុះអាពាហ៍ពីពាហ៍ណឹងត្រូវបានរៀបចំឡើងដោយឪពុកម្តាយ ឬក៏រៀបចំឡើង
ដោយចិត្តខ្លួនឯងដែរលោកតា?
ខ៖ ឪពុកម្តាយ ឪពុកអ្នករៀប លុយកាក់ប្រាក់កាក់កូនអ្នករកទាំងអស់ប្រគល់ឲ្យ។
ក៖ ចង់និយាយគាត់អ្នកមើលទៅថាអ្នកណាដែលពេញចិត្តចឹងទៅ លោកតាក៏អ្នក
រកប្រាក់កាក់ដើម្បីរៀបចំការណឹងទៅ។
ខ៖ បងថ្លៃ បងបង្កើត ឪពុកក្មេក ឪពុកបង្កើត ខ្ញុំប្រគល់ឪពុកក្មេកម្តាយក្មេកគាត់អត់
ទទួលទេលុយ ឪពុកបង្កើតគាត់អត់ទទួលដែរ ទទួលបងថ្លៃប្អូនថ្លៃឯណោះគាត់ទទួល
យកទាំងអស់រៀបឲ្យ បាទបាន បានជាគ្នាមក គាត់ស្លាប់នៅឆ្នាំ២០១១នេះ។
ក៖ ចុះកាលណឹងលោកតាជូនជំនូនប៉ុន្មានដែរទៅកាន់លោកយាយលោកតា?
ខ៖ កាលនោះ មានប៉ុន្មានទេ ម្នាក់៣ម៉ឺន។
ក៖ កាលនៅសម័យណឹងនៅចាយកាក់នៅឡើយទេលោកតា?
ខ៖ បាទ ចាយកាក់។
ក៖ ចុះលោកតាអាចប្រាប់ពីពេលវេលាដំបូងដែលបានជួបជាមួយភរិយា ថាជួបនៅ
កន្លែងណា ហើយហេតុអ្វីក៏ស្រលាញ់គ្នាដែរលោកតា?
ខ៖ មានអីខ្ញុំធ្វើការនៅអង្គរយប់ឡើងជិះកង់មកផ្ទះ ខ្ញុំមកផ្ទះមកចូលលេង សាច់រឿងពី
ដើមមកមិនមែនថាឃើញគ្នាក៏ដើរទៅលេងបុណ្យណាក៏ឌុបគ្នាទៅ ទៅលេងវត្តស្វាយ
រមៀតក៏ទៅទៅ ទៅលេងដល់អង្ក្រងក៏ទៅឌុបគ្នាទៅ មួយគូរៗរៀងខ្លួន បាទនៅសម័យ
ណឹងអ្នកណាស្រលាញ់អ្នកណាឌុបអ្នកនោះ។
ក៖ ឡូយដែរ ហើយអញ្ចឹងក៏ចាប់ផ្តើមស្រលាញ់គ្នាតាំងពីពេលណឹងទៅ?
ខ៖ បាទ។
ក៖ ចុះហេតុអ្វីបានជាលោកតាជ្រើសរើសរៀបការជាមួយនឹងលោកយាយដែរ?
ខ៖ បាទវាមើលទៅថា វាមិនត្រូវព្រឹតវាមិនត្រូវបែកពីគ្នាទៅត្រង់ណាក៏ជាប់គ្នា។
ក៖ ជាគូរព្រេង?
ខ៖ បាទ សូម្បីតែគេ៤ ៥នាក់ គេស្រលាញ់មុនខ្ញុំនិយាយឲ្យឃើញពាក្យពិត
ឃើញខ្ញុំចូលទៅលេងគេចេញទៅភ្លាមអត់ហ៊ាននៅជាមួយខ្ញុំទេ ទៅគេចេញ
ផុតប្រពន្ធខ្ញុំនិយាយប្រាប់ថាឃើញឯងមកណាដូចជាខ្លា។
ក៖ គេចេញអស់រលីង?
ខ៖ បាទ ប្រវិត្តរបស់ខ្ញុំច្រើនណាស់ ដូចជានេះស្ពានរលំកាលសម័យអាណានិគម
បុណ្យខាងណោះស្ពានកើតទួល គេមើលល្ខោនមើលអីប្រពន្ធខ្ញុំចែខ្ញុំបងថ្លៃខ្ញុំនៅ
ណឹង មានទាន់ងាប់អស់នៅក្រមុំទាំងអស់គ្នា ស្រុកណឹងអាប្រុសៗ ប្រវត្តិខ្ញុំទៅ
ខ្ញុំប្រាប់អាប្រុសៗគ្នាខ្ញុំ ហ្អែងទៅនៅជ្រុងខាងលិច២ ទៅនៅជើង២នៅលិច២ ផុត
ពីនោះនៅណានៅទៅចាំអញចូលពីត្បូង អានោះគេជុំអាពួកក្រមុុំៗស្រុកខ្ញុំនេះណា
កំឡោះ កំឡោះ ខ្ញុំមានកាន់អីខ្ញុំកាន់តែនំបានក្រៀបខ្ញុំដើរទៅដល់ឈរកណ្តាល 
ប្រពន្ធខ្ញុំចេះចែខ្ញុំចេះឈរពាត់ជុំវិញ ខ្ញុំឈរកណ្តាយចេះខ្ញុំកាច់នំក្រៀបផស់ ផស់
ខ្ចាយព្រៀង មិនដឹងកើតអីទៅអស់រលីងបានថាមិនដឹងស្អីខ្ញុំដល់ប៉ុណ្ណា។
ក៖ បាទលោកតា ចុះលោកតាមានមិត្តភកិ្តដែលធំធាត់មកជាមួយគ្នាទេលោកតា?
ខ៖ អត់ទេ។
ក៖ ចុះលោកតាធ្វើស្រែចំការអស់ប៉ុន្មានឆ្នាំហើយលោកតា?
ខ៖ ធ្វើនោះធ្វើតាំងពីខ្ញុំពីឆ្នាំ១៩៦៩មក ឆ្នាំ៦៩ធ្វើបាន២ឆ្នាំ ៦៩ ៧០ រត់ទៅនៅស្រុកគេ
ថាធ្វើតែស្រែមួយមុខ ទៅនៅចំប៉ីតាយ៉ែងនោះរត់ទៅពីនេះទៅណា បានដល់ខ្ញុំមកពី
ចំប៉ីតាយ៉ែងនេះវិញមកនៅឯភូមិគោលថ្នល់ត្រង់ទៅប្រធានសហករណ៍គេឃើញខ្ញុំ
មិនដឹងជាគេម៉េចទេគេហៅខ្ញុំទៅ ទៅដល់គេថាហ្អែងនែទៅមើលគៅ ជួយមើលគោ
កូនក្មេង គោវាម្នាក់មួយនឹមម្នាក់ចឹងហ្អែងទៅ ទៅជួយមើលវាទៅដល់ជើងភ្នំជើងព្រៃ
ទៅក៏ទៅខាងណាបង មិនទាន់ហៅមិត្តណាមិនទាន់ហៅសមមិត្ត ចុះមិនហៅអា
អន្ទិតនោះឡើងមកខ្ញុំថាទៅស្អែកទៅចឹង ទៅស្អែកគាត់ប្រាប់អាម៉ែឪម្ចាស់គោណា
អើយមើលឃើញអាប៉ិនោះដឹកគោហើយឲ្យកូនដឹកទៅតាមទៅ ទៅក៏ទៅៗជាប់បាន
មួយឆ្នាំ ដល់បានមួយឆ្នាំមកវិញគេឲ្យខ្ញុំទៅនៅភ្នំចង្ហារទៅមើលគោមើលក្របីនៅឯ
ណោះ ខ្ញុំស្មានតែជីវិតរបស់ខ្ញុំមិនត្រូវរស់នៅបានប៉ុណ្ណេះណាបង ទៅដល់នោះបាន
កន្លះខែ នោមមិននោមជុះមិនជុះកាលណឹងនៅខែវស្សា នៅក៏ហៅម្ចាស់អ្នកគង្វាល
ក្របីថាហ្អែងចាប់ក្របីល្ងាចនេះមួយណឹងអាណាបរស្រួលណាកុំឲ្យចាប់អាណារម៉ុង
រម៉ាំងវើយ នេះដឹកតានេះទៅពេទ្យសំរោងវិញ ខ្ញុំលឺចឹងខ្ញុំអរណាស់អញបានរស់ហើយ
ទៅព្រឹកថ្ងៃប៉ុណ្ណេះគេចាប់លើកខ្ញុំដាក់រទេះក៏បរក្របីនោះក៏ស្រួលមែនបង ត្រឺម ចុះទឹក
ផុងត្រឹមនេះដែរ មកដល់សំរោងប្រពន្ធខ្ញុំកូនមួយហើយអាកូនបានប្រពន្ធទៅងាប់បាត់
ហើយអានោះ គ្នាកើតកូនហើយគេក៏បញ្ជូនខ្ញុំទៅ ទៅដល់ខ្ញំមិនបានចុះពីរទេះចាប់
មើលកូនទេខ្ញុំហៅតែប្រពន្ធខ្ញុំមកជួបឲ្យមើលកូនទៅក៏បររទេះខ្ញុំមកដល់សំរោងនៅ
ពេទ្យសំរោងសន្លប់នោះឯង មកដល់ពេទ្យនោះវាក៏ចិត្តល្អដែរជិះកង់វ៉ឹងទៅប្រាប់ប្រ
ពន្ធថា ប្តីបងឯងសន្លប់ទៅហើយ ប៉ូលមើលខ្លាចខ្មោចអារក្សអ្នកតាធ្វើ ទៅប្រពន្ធខ្ញុំ
ប៉ូលមើលទៅថាម្តាយបង្កើតខ្ញុំនេះខឹងខ្ញុំមិនកាន់កូនទៅក៏ដល់គេចាក់ថ្នាំក៏ថ្នាំ ថ្នាំ
គេដាក់ក្នុងកន្ត្រកដើមរពាក់យើងប៉ុននេះបង ចាក់ពីម៉ោង៦ល្ងាច ដល់ម៉ោង៦ព្រឹក
ទៅម៉ោង៦ព្រឹកខ្ញុំភ្ញាក់ដឹងខ្លួន ភ្ញាក់ឡើងមីប្អូនខ្ញុំចាប់លើកឲ្យអង្គុយ ចាប់លើកឲ្យ
អង្គុយក៏លឺមាត់មិត្តហ៊ាមេឃុំចៅសង្កាត់ចាត់អាណាទៅបេះក្រូតពោធិសាត់បេះមក
អាណាយកបបរមករស់ហើយ គាត់រស់វិញហើយទៅក៏មិត្តពេកអនុឃុំ អរវាមិនងាប់ទេ
ទៅអាណាក៏ចិតក្រូចក្រូចទៅក្រូចពោធិសាត់ ចុះនៅណឹងសំបូរក្រូចពោធិសាត់ណឹង
បាទគេបញ្ចុកបបរទៅ បបរសុទ្ធតែត្រីប្រាសុទ្ធតែត្រីផ្ទក់ ទៅក៏ខ្ញុំមានកម្លាំងទៅខ្ញុំឃើញ
មេឃុំទាំងពីរទៅក៏ខ្ញុំលើកដៃសំពះគាត់ដែលគាត់ជួយទៅក៏ថ្ងៃល្ងាច ទៅក៏គាត់ប្រាប់
ពេទ្យឯងចាក់ឲ្យគាត់២ម្ជុល អញទៅប្រាប់ប្រពន្ធគាត់យករទេះមកយកគាត់ ទៅរៀង
ងងឹតហើយប្រពន្ធខ្ញុំបបរទេះជាមួយប្អូនមក ទៅគាត់ថាព្រឹកជិះកង់ទៅចាក់ឲ្យគាត់
មួយម្ជុល ល្ងាចទៅចាក់ឲ្យគាត់មួយម្ជុលគ្រប់មួយអាទិត្យបានឈប់ចាក់ បើហ្អែងមិន
គ្រប់មួយអាទិត្យទេតែគាត់ប្រាប់អញមិត្តឯងអត់កើតទេ ទៅទាល់តែមួយអាទិត្យបាន
ឈប់ចាក់ ទៅគាត់សួរថាគេចាក់ឲ្យមួយអាទិត្យមែនហី បាទបង បាប៉ុណ្ណេះរស់
ខាងមុខមានតែមិត្តឯងធ្វើធំ ប៉ុណ្ណេះហ្អែងឈប់នឿយហើយមេឃុំទាំងពីរណា
ឈប់នឿយហើយហ្អែងនឿយខួរក្បាល អញរកមួយឃុំនេះរកអ្នកណាមួយតំណាង
មុខអញរកអត់មានទេហាអត់មានអ្នកណាចេះដូចហ្អែងទេហា មិនដឹងជាគាត់ស៊ើបពី
ណា មិនដឹងថាគាត់ដឹងពីណាអារឿងអក្សររឿងលេខចែកគុណបូកនោះ បាទមិនដឹង
គាត់ដឹងពីណាទៅក៏គាត់ទៅរៀបចំកន្លែងឃ្លាំងមួយក្រោមផ្ទះឈ្មោះតាអេង ផ្ទះគេខ្ពស់
វ៉ៃក្តារគៀបក្តារធ្វើទ្វារធ្វើអីស្រួលបួលទៅឲ្យឃុំសំរោងក្រោមនេះដឹកត្រីដឹកសាច់ចែកគ្នា
ពាក់កណ្តាលយកមកចែកសំរោងលើមកដាក់កន្លែងខ្ញុំណា បាទទៅក៏ពេលនេះក៏តោះ
ហ្អែងជិះកង់ទៅមើលគេមិត្តភូឯណោះគេមិត្តចាស់នៅសំរោងក្រោមគេចែកត្រីចែកប្រហុកឲ្យហ្អែងមកប៉ុន្មាន ទៅក៏ខ្ញុំទៅ ទៅដល់ឯណោះដូចខ្ញុំឃើញម៉ែឪចឹងកាលណាចឹង
ណា ថាអរក្រេវបានថាខ្ញុំមានផលនិស្ស័យម៉្លេះមិនដែលស្គាល់ឈ្មោះស្គាល់សំឡេងគេ
ផង ទៅគេរៀបដាក់លើរទេះសេះ ទៅបរ២រទេះសេះទៅខ្ញុំជិះកង់តាមពីក្រោយទៅ ទៅ
ដល់ដាក់រួចអីរួច ទៅទុកដាក់ចាក់សោររួចក៏បែកគ្នាគេក៏បែកមកខាងគេសហរកណ៍គេ
វិញខ្ញុំនៅនោះឯងទៅរៀបចំផ្ទះមួយទៀត ណាគេប្រាប់មិត្តភូណាដឹកម៉ាស៊ីនដេរ៣
គ្រឿង ដឹកខោអាវមិនទាន់កាត់មួយគីប អាខោអាវកាត់ហើយឲ្យបាន១០កំប្លេ កាល
នោះសម័យខោអាវខ្មៅនោះទៅគេយកទៅដាក់លើផ្ទះនោះឯង ខ្ញុំក៏ចាប់ផ្តើមអនុវត្តន៍
នៅនោះឯងមានមកផ្ទះមកសំបែងឯណា ប្រពន្ធហៅទៅកិនស្រូវឯណោះខ្ញុំក៏នៅកន្លែង
ដល់គ្រាន់តែកម្លាំងកិនស្រូវប្រចាំឃុំ៨០នាក់។
ក៖ ៨០នាក់? 
ខ៖ ៨០នាក់។
ក៖ ស្រូវច្រើនកាលណឹង?
ខ៖ បាទ កិនមួយថ្ងៃមាន២តោន ៣តោននោះណា អង្ករចែកទៅក្រសួងគ្រប់តែក្រសួង
តាមសហករណ៍ តាមចល័ត តែម៉ោង២ថ្ងៃគេចាប់មកយកហើយ អ្នកណាត្រូវហូបកន្លះ
គីឡូមានប៉ុន្មាននាក់ អ្នកត្រូវហូបកន្លះខាំឬមួយខាំមានប៉ុន្មាននាក់ គេមកយកឈ្មោះ
មកឲ្យហើយ គេយកមកឲ្យមុខដំបូងខ្ញុំនឹកចាប់អារម្មណ៍ដែរណាគិតធ្វើម៉េចឲ្យ គិតក្នុង
ខ្លួនឯងតែអត់និយាយទេគិតតែក្នុងខ្លួនឯងណឹង ធ្វើយ៉ាងម៉េចឲ្យសមស្របអង្ករគេ កុំឲ្យ
ខូចគេរករឿងដល់ខ្ញុំចេះតែគិត គិតយកមួយមកគេឲ្យក្រដាសមួយមកខ្ញុំសរសេរនៅ
ខាងក្រោម ចំនួនប៉ុណ្ណេះនាក់ចំនួនប៉ុណ្ណោះនាក់ មានប៉ុណ្ណេះខាំគុណនិងបុណ្ណេះឃើញ
ចេញអង្ករប៉ុណ្ណេះខ្ញុំសរសេរតាមណឹងឯង បើអាអ្នកត្រឹមកន្លះគីឡូមានប៉ុន្មាននាក់ មាន
ប៉ុន្មានគីឡូគុណទៅឃើញប៉ុណ្ណោះដូចគ្នា យើងឲ្យក្រដាសគេមើលរៀងខ្លួនទៅខ្ញុំសួរ
អស់លោកត្រូវទេ ត្រូវ ចុះម៉េចក៏មិនយកអស់លោកឯងមកធ្វើ មេឃុំទៅយកអ្នកសំ
ណាត់អីមកធ្វើចឹង គាត់អត់ពេញចិត្តទេសមមិត្តគេថាចឹង គាត់ឃើញសមមិត្តដើរឃ្វាល
គោ គាត់ពេញចិត្តមុនបាត់ទៅហើយ ទៅក៏ធ្វើជាប់មកតែថ្ងៃធ្វើពីឆ្នាំ១៩៧៤ ចូលឆ្នាំ៧៤
ចូលធ្វើប្រធានពាណិជ្ជកម្មនៅខាងសំរោង អរនៅវត្តគ្រោលខាងលិច គេឲ្យខ្ញុំនៅតែឯង
ប្រគល់សេះ២ រទេះសេះ១ កាំភ្លើង១ដើម កាំភ្លើងកាប៊ីនមួយដើម ពេលគាត់ប្រាប់ថាបើ
គាត់ប្រាប់ទៅការណ៍ឯណាប្រាប់មាត់អត់មានទូរស័ព្ទទេ ថាការណ៍ឯណាទៅឯគ្រោល
ពងឯណោះណាដាក់២ប៉ាវទៅដាក់អង្ករ២ប៉ាវទៅក៏ដាក់កាំភ្លើងជាប់និងខ្លួនទៅវើយ
ទៅតែឯងទៅណោះ ម៉ោង៦ម៉ោង៧ខ្ញុំទៅ ទៅតែឯងដាច់ ដាច់ផ្ទះឆ្ងាយប្រហែលពីនេះ
ទៅបាដាក ដាច់ពីផ្ទះណាទៅបានដល់វត្តគ្រោល ខ្ញុំចេះតែតស៊ូដល់ទៅណោះគេឯ
ណោះ គេកាប់ជ្រូកគេកាប់គោ គេរកអាសាច់ចន្លក់សាច់ភ្លៅគេទុកឲ្យខ្ញុំ១គីឡូ២គីឡូទុក
ឲ្យស្រេច ទៅដល់ខ្ញុំដូចជាឪដូចជាបងដូចជាប្អូនដូចស្គាល់គ្នាពីកាលមកទេ មកមិត្តឯង
ឡើងរទេះទៅ ជួនណាថានៅទ្រែងព្រីងឯណេះ ទ្រែងព្រីងការមិនសូវច្រើនគូរទេ ច្រើន
តែ១០គូរ ១៥គូរ បើទៅឯណោះ២០គូរ ៣០គូរ។
ក៖ គេរៀបការឲ្យមែនតា?
ខ៖ គេរៀបឲ្យ អង្គការគេរៀបការឲ្យ ហៅមកស្រីមួយប្រុសមួយ ក៏គេសួរអាប្រុសទៅ មីស្រីក៏សួរមីស្រីទៅ នែមិត្តឯងស្រលាញ់មិត្តនោះហា បើមីស្រីថាស្រលាញ់ហៅមកក៏
អង្គុយនិយាយគ្នាទៅក្នុងផ្ទះណឹងទៅ ឯណោះគេសួរឯណោះទៀតទៅ នៅសម័យ
នោះ។
ក៖ ចុះបើគេរៀបឲ្យអញ្ចឹងបើសិនជាយើងអត់យកគេថាម៉េចដែរអត់តា?
ខ៖ អត់អី អត់បង្ខំ បើថាសមមិត្តឯងមិនស្រលាញ់គ្នាបែកទៅ ទៅកន្លែងចល័តណាក៏
ទៅៗ ទៅកន្លែងវិញទៅ។
ក៖ ខ្ញុំខ្លាចថាគេរៀបឲ្យយើង យើងបដិសេធគេយកយើងទៅណាទៅណី អាបងខ្ញុំត្រ
លប់មកស្រុកវិញបាន បានងាប់ណឹង ខ្ញុំឃើញមីមួយនោះនៅកំពង់ភ្លុក ហើយខ្ញុំនាំវា
ទៅ អើយយកប្រពន្ធនិងគេទៅអើយខ្លួនឯងចាស់ហើយអាយុ២០លើសហើយ យក
និងគេទៅហាសកុំពិបាក អើយមិនបានយកទេហាសអញនៅតែអញស្រួលចង់ងាប់
ស្រួលអីហាស ហ្អែងមើលគេ៤ ១០ ២០គូរគេរៀបព្រឹកនេះនេះ អូអញមិនបានយកទេ
ទៅសួរមីស្រី មីស្រីមានថាអីប៉ុន្តែអាប្រុសវាមិនយកណា បើហ្អែងមិនយកទៅផ្ទះមុន
អញទៅ ដើរកាត់ទៅហាសមិនចាំបាច់ជិះរទេះជាមួយអញទេហា ប្រវិត្តខ្ញុំវាច្រើនបែប
ច្រើនបទណាស់បងអើយនៅស្រុកគេ។
ក៖ ចុះកាលពីជម្លៀសដំបូងណឹងលោកតាជម្លៀសពីគោកច័ន្ទនេះទៅនៅឯណាមុខគេ
ដែរលោកតា?
ខ៖ ទៅនៅចំប៉ីខាងកើតវត្តតាយ៉ែនណោះ ចេញពីណឹងមកមកនៅភូមិថ្នល់ត្រង់ឯ
គោលណេះ បាទមកនៅនោះឯងមកជាប់នោះឯងបានធ្វើការតទៅ មានកន្លែងកិនស្រូវ
មានកន្លែងដាក់ស្រូវជង្រក់ធំៗណាស់បងនៅសម័យនោះ មួយកន្លែងមាន២តោន មាន៣តោន។
ក៖ ចុះភាគច្រើនគេដាក់ការងារអ្វីឲ្យធ្វើដែរលោកតា?
ខ៖ គ្រាន់តែត្រួតពិនិត្យ និង ចែកអង្ករប៉ុណ្ណោះឯង ចែកត្រីចែកសាច់ប៉ុណ្ណោះឯង។
ក៖ អ្នកចាត់ចែង?
ខ៖ បាទ អ្នកចាត់ចែង ឈរបញ្ជារគេនោះអានោះហ្អែងថ្លឹងត្រីនោះ៥គីឡូ នោះឲ្យទៅ
ប៉ិនោះ នោះអានោះទៅណា បាន៥គីឡូវាសរសេរក្រដាសទុកឲ្យខ្ញុំអត់ហ៊ានបំបាត់ទេ
ណាបាទ។
ក៖ បាទ ចឹងមានគេចូលចិត្តលោកតា លោកតាធ្វើការម៉ត់ចត់។
ខ៖ បាទ បើនិយាយពីស្រីៗវិញមិនថាកូនចិន កូនយួនទេ វាលង់។
ក៖ លង់ស្នេហ៍លោកតា? អីយ៉ាមិនធម្មតាទេ។
ខ៖ ខ្ញុំដេកនៅកន្លែងចេះ ប៉ុន្តែថាមិត្តភិក្តស្រុកកំណើតវានៅត្រពាំងរ៉ុនឈ្មោះអាភ័ក្ត្រ
ដល់ពេលជម្លៀសទៅ ទៅនៅទំនប់ត្រៃពកកន្លែងសន្តិសុខវាដាក់ឈ្មោះអារស់ដល់
ពេលខ្ញុំដឹកអង្ករពីកន្លែងខ្ញុំទៅឲ្យវាក្នុងព្រៃនោះវាមើលខ្ញុំសើច វាមើលខ្ញុំសើច ខ្ញុំថាអើយ
ហ្អែងនិងអញដើរជាមួយគ្នា អាកូនចៅវាថាមើលអាប៉ិនោះហ៊ានថាមេហ្អែងអើយហា
ដើរជាមួយគ្នាអត់ខ្លាចងាប់ទេយ៉ាង ដើរចូលទៅមើលហាហ្អែង វាចង្អុលខ្ញុំ ហ្អែងនិងល្បី
ណាស់ក្រមុំកិនស្រូវកូនចិន កូនចាម កូនយួនច្រើនណាស់ មេម៉ាយច្រើនណាស់វា
ប្រយ័ត្នវាទាក់ករណាប្រយ័ត្នអញយកហ្អែងទៅវាយចោលណាវាថាឲ្យចេះឯង ទៅខ្ញុំថា
កុំភ័យខ្លើរមនុស្សយើងប៉ុននេះទៅហើយ អាយុ២០ ៣០ទៅហើយយើងត្រូវដឹងពីសង្គម
មួយទៅសង្គមមួយ សង្គមណាសាហាវជាងគេមានតែសង្គមនេះឯង បើមិនវ៉ៃកាប់ដំបង
សម្លាប់ចោលមានតែសង្គមនេះឯងមួយ មុនៗគេអត់បញ្ហារប៉ុន្មានទេ វាថាត្រូវហើយ
មានតែសង្គមប៉ុល ពតនេះមួយខ្លាំងជាងគេ តែខុសសីលធម៌វ៉ៃចោល ខុសសីលធម៌វ៉ៃ
ចោល។
ក៖ បាទអរគុណច្រើនលោកតាដែលបានប្រាប់ពីសម័យប៉ុល ពតមកកាន់ក៏ដូចជា ទៅកាន់កូនចៅជំនាន់ក្រោយ ចុះលោកតាធ្លាប់ប្រកបអាជីវកម្មជាលក្ខណៈគ្រួសារ
ដូចជាចិញ្ចមគោ ចិញ្ចឹមជ្រូក ចិញ្ចឹមមាន់អីទេលោកតា?
ខ៖ អត់ទេបង ព្រោះខ្ញុំនៅកូន២ខ្ញុំទៅធ្វើការទៅហើយ ប្រពន្ធឲ្យទៅកិនស្រូវ កុំពិបាក
មានចិញ្ចឹមអីកុំពិបាកធ្វើអី ល្ងាចឡើងក៏វិចអង្ករមួយគីឡូ ២គីឡូក៏នាំកូនស៊ីទៅ។
ក៖ ចុះតាំងពីក្មេងរហូតមកដល់ពេលនេះតើជីវិតរបស់លោកតាមានការផ្លាសប្តូរអ្វីខ្លះ
ដែរលោកតា?
ខ៖ វាផ្លាស់ប្តូរអារឿងជំងឺនេះ។
ក៖ រឿងសុខភាព?
ខ៖ បាទ សុខភាព ខ្ញុំកើតរបេង២ដងមក អស់ពីកើតរបេងមកឈប់ពីរបេងទឹកនោម
ផ្អែម ដល់ទឹកនោមផ្អែមខ្ញុំផឹកយូរៗទៅរាងស្រាលហើយ ត្រង់វាឈប់ស្អិត បានជាកម្តៅ
ជាតិទឹកនោមផ្អែមមកវាកម្តៅឡើងមកភ្នែកងងឹត ហើយកម្តៅមកបំពង់ករឈឺ បាទ
និយាយទៅវាដាច់ៗ ដល់ទៅសុំសីលសុំអីនិងគេ គ្រូអាចារ្យចេះ គ្រួទី១ចេះ ទី២ចេះ ទី៣ចេះ ឲ្យខ្ញុំទៅនៅកណ្តាល ប្អូនខ្ញុំទាំងអស់ប៉ុន្តែគេរៀនមុនគេសុំមុនខ្ញុំក៏ទៅសុំ
ក្រោយមក ហៅមកណាស់មិនចង់មកទេ គាត់នៅតែផ្ទះត្រីមិនកាប់សឹកមិនធ្វើ វាមិន
បាបទេតែយើងថ្ងៃសីលមិនបានថ្វាយបង្គំព្រះ ហើយក៏រៀនសូត្រទៅទៅក៏ចេះតែណែ
នាំទៅក៏ ដល់សូត្រទៅក៏សូត្រដាច់ៗទៅប្អូនមួយខាងណេះកុំឲ្យថាគាត់ទេព្រោះករគាត់
នេះទៅហើយយើងមានតែអប់រំ យើងមានតែអ្នកអូសទាញគាត់ សូត្រលឺក៏សូត្រមិនលឺ
ក៏មិនលឺ បានខ្ញុំនៅដល់សព្វថ្ងៃនេះ។
ក៖ ចុះលោកតាអាចប្រាប់ពីពេលវេលាដែលលោកតាសប្បាយចិត្តជាងគេក្នុងឆាកជីវិត
នៅពេលណាដែរលោកតា?
ខ៖ មួយជីវិតនេះសប្បាយចិត្តជាងគេនៅក្នុងសម័យសង្គមរាស្ត្រនិយម។
ក៖ ហេតុអ្វីក៏សប្បាយដែរលោកតាសម័យណឹង?
ខ៖ សម័យនោះទៅលេងស្រុកណាក៏មិនដែលមានរឿង ទៅលេងបុណ្យឯណាក៏មិន
ដែលមានរឿង ធ្វើការអីក៏មិនដែលមានរឿងអី ចឹងបានខ្ញុំថាសប្បាយព្រោះវាអត់ដែល
មានរឿង ដល់មកក្រោយសម័យលន់ ណុល មានរឿង មានរឿងម៉េច រវល់តែខំការងារ
នេះគេឲ្យយាមសុំអង្ករនៅអង្ក្រង នៅរលួស ដឹកពីលលៃមកតាមនេះចូលតាមនេះទៅ
លក់នៅអង្គរ ទៅលក់នៅបន្ទាយក្តីនោះឲ្យខ្ញុំនៅវត្តចំបក់នេះឯងអាផ្លូវខ្វែង សុំគេឲ្យ
សុំវិភាគទានគេ អង្គរគេច្រើនសុំគេច្រើន អង្ករគេតិចសុំគេតិច ជួនកាលគ្រាប់ពឺងទៅក៏
ពឺងគ្រែងទៅក៏។
ក៖ គ្រាប់ផ្លោង? 
ខ៖ បាទ បានខ្ញុំវាអត់សប្បាយចិត្តក្នុងការរស់នៅ ក្នុងគៀបត្បៀតក្នុងការសុំទានគេ ខ្លាចថ្ងៃណាមួយគេដាក់កាំភ្លើងមកក៏ ប៉ាំងអស់ជីវិត។
ក៖ សម័យសង្គមរាស្ត្រនិយមណឹងពីឆ្នាំណាដល់ឆ្នាំណាដែរលោកតាចាំទេ?
ខ៖ សម័យសង្គមរាស្ត្រនិយមពី៥២ ៥៣ ដល់ឆ្នាំ៦៩។
ក៖ បាទ លោកតាកាលពីនៅក្មេងលោកតាធ្លាប់មានក្តីស្រម៉ៃចង់ធ្វើអ្វីដែរពេលធំឡើង
លោកតា?
ខ៖ អត់ទេបង ខ្ញុំនឹកឃើញថាស្រម៉ៃក្នុងខ្លួនជីវិតរបស់ខ្ញុំ ចង់រស់នៅធ្វើស្រែធ្វើចំការ
រកស៊ីចិញ្ចឹមឪពុកម្តាយប្រពន្ធកូនតែប៉ុណ្ណោះទេអត់ចង់បានធ្វើអីទេ។
ក៖ អញ្ចឹងលោកតាចូលចិត្តពិសារម្ហូបអ្វីជាងគេដែរលោកតា?
ខ៖ ម្ហូបវា វាមិនសូវបញ្ហារចោតមុខណាមុខណាទេ បើកូនចៅគេរកបានឲ្យមុខណាក៏
ហូបមុខនោះ អត់តម្រូវគេទេ។
ក៖ តែលោកតាចូលចិត្តជាងគេបើឲ្យលោកតាជ្រើសរើសលោកតាយកមួយណាដែរ
លោកតា?ម្ហូបណាដែរ?
 ខ៖ អរ សាច់គោ។
ក៖ លោកតាចូលចិត្តសាច់គោជាងគេ?
ខ៖ បាទ អាំងទៅ ឬមួយស៊ុបទៅ  បាទ។
ក៖ ចុះលោកតាចេះលេងឧបករណ៍តន្ត្រីខ្មែរអីទេលោកតា?
ខ៖ អត់ទេបាទ។
ក៖ ចុះមានបងប្អូន ឬក្រុមគ្រួសារចេះលេងឧបករណ៍តន្ត្រីទេលោកតា?
ខ៖ អតទេ។
ក៖ អត់មានខ្សែអ្នកសិល្បៈទេ?
ខ៖ អរ មានតែប្អូនថ្លៃ ប្អូនថ្លៃណឹងងាប់បាត់ហើយ ភ្លេងការ។
ក៖ អរគាត់លេងភ្លេងការ?
ខ៖ បាទ ងាប់នៅស្រុកវា។
ក៖ បាទ លោកតាចូលចិត្តលេងកីឡាទេកាលពីនៅក្មេង? ធ្លាប់លេងកីឡា បាល់ទាត់
បាល់ទះទេ?
ខ៖ លេង?
ក៖ លោកតាលេងបាល់មួយណាដែរ?
ខ៖ លេងបាល់ទាត់។
ក៖ ចូលចិត្តលោកតា?
ខ៖ នៅលេងនៅវាលខាងត្បូងវត្តនេះ ល្ងាចឡើងប្រមូលគ្នាទៅលេងជិតវិត្តនោះ ស្រែវាធំវាវែងទៅក៏ជួនណាលេងថ្ងៃបាល់ទាត់ យប់ជួនលេងគប់ភ្លើង វាយកូនហ្គោល
លេងតែចាស់ខ្ញុំមួយនេះលេងនិងគេតែក្រេវមើលតែសម័យសម្តេចសីហនុបង្កើតជិវ
ពលខ្ញុំនៅរៀនរត់ទៅតាមគេទៅនែប្រឆាំងគ្នា អាណេះធ្វើខាងខ្មែរក្រហមទៅ អាណោះក៏ធ្វើស្អីឯនោះទៅគ្រាប់ដំបងចោលគ្នា ប្រឆាំងគ្នាទៅល្ងាចឡើងក៏មិនជុំវិញ
ទៅ។
ក៖ បាទ សព្វថ្ងៃលោកតាមានកូនចៅប៉ុន្មាននាក់ដែរលោកតា?
ខ៖ សព្វថ្ងៃ កូននៅ៣ស្លាប់១ដែរ ចៅនៅ៧។
ក៖ អរ មានចៅ៧នាក់ហើយ?
ខ៖ បាទ។
ក៖ បាទ អញ្ចឹងជាចុងបញ្ចប់នេះតើលោកតាមានអ្វីចង់ផ្តាំផ្ញើរទៅកាន់កូនចៅជំនាន់
ក្រោយរបស់លោកតាទេ? ថាតើពួកគេត្រូវរស់នៅដោយរបៀបណា? ហើយត្រូវធ្វើ
ជាមនុស្សបែបណាដែរលោកតា?
ខ៖ ខ្ញុំចង់ផ្តាំកូនផ្តាំចៅទៅខាងមុខទៀតចង់ឲ្យបានតែកូនចៅនោះ តែរក្សសមត្ថភាព ចិត្តល្អកុំរករឿងរកហេតុ សូមឲ្យតែថែរក្សាខ្លួនឲ្យបានជាសះស្បើយប៉ុណ្ណោះឯង។
ក៖ មានអ្វីទៀតទេ លោកតាចង់ផ្តាំផ្ញើរអ្វីទៀតទេ?
ខ៖ រឿងរ៉ាវដែលវាកន្លងផុតទៅវា ខ្ញុំធ្វើការវាយូរឆ្នាំទៅក៏ធ្វើតាំងពី៧៤ ៧៧ណឹងរដ្ឋ
ប្រហារ តាសុខតាសៀនខេត្តសៀមរាបនេះ ខ្ញុំជម្លៀសពីណោះមក មកនៅឯណេះ
គេចាត់តាំងឲ្យខ្ញុំទៅឡើងត្នោតវត្តពោធិក្រោមណោះ បាទ ៧៧ ៧៨ ៧៩ ឡើងមកនៅ
ស្រុកជ្រៃនេះបានរដ្ឋប្រហារ រដ្ឋប្រហារក៏ចែកឆ្នាំងចែកចានគ្នា។
ក៖ បាទលោកតា ចឹងអរគុណច្រើនមែនទែនលោកតាដែលបានចំណាយពេលឲ្យ
ខ្ញុំសម្ភាសន៍លោកតា ហើយខ្ញុំសូមជូនពរឲ្យលោកតាមានសុខភាពល្អ និងសំណាងល្អ
និង សុភមង្គលក្នុងក្រុុមគ្រួសារលោកតាណា។
ខ៖ បាទ។
